
Aðalfundur fulltrúaráðs STEFs 21. maí 2026 
Fundargerð 

Aðalfundur fulltrúaráðs STEFs 2026 var haldinn að Laufásvegi 40 fimmtudaginn 26. maí kl. 16:00. 

Mættir voru: Andri Ólafsson, Anna Gréta Sigurðardóttir, Arnar Ingi Ingason (varamaður), Atli 
Ingólfsson Barði Jóhannsson, Bergur Þórisson, Bragi Valdimar Skúlason, Halldór Smárason, Hallur 
Ingólfsson, Hildigunnur Rúnarsdóttir, Hrafnkell Pálmarsson, Karl Olgeirsson, Karl Örvarsson, Klara Ósk 
Elíasdóttir, Kristmundur Axel Kristmundsson (varamaður), Magnús Jóhann Ragnarsson, María Huld 
Markan, Óttarr Proppé, Páll Ragnar Pálsson, Sóley Stefánsdóttir og Þráinn Hjálmarsson (varamaður).  

Að auki sátu fundinn Guðrún Björk Bjarnadóttir, framkvæmdastjóri, Sigurður Flosason, fráfarandi 
formaður fulltrúaráðs, og Einar Hafliði Einarsson, endurskoðandi samtakanna.  

Sigurður Flosason setti fundinn og stýrði honum. Útskýrði hann að hann þyrfti því miður að víkja af 
fundi áður en honum lyki og gerði það að tillögu sinni að Páll Ragnar Pálsson yrði kjörinn fundarstjóri 
á síðari hluta fundarins. Var það samþykkt. Bauð Sigurður því næst viðstadda velkomna og óskaði 
nýkjörnu fulltrúaráði til hamingju með kjörið.  

Allir viðstaddir kynntu sig, en sjö nýir aðilar komu inn í fulltrúaráðið í nýafstöðnum kosningum.  

Formaður gerði grein fyrir fundarboði. Til fundarins var boðað í samræmi við samþykktir STEFs, með 
fundarboði sem sent var út þann 24. apríl 2026, auk þess sem haft var samband við fulltrúaráðið 
ítrekað í kjölfarið, með sendingum á hinum ýmsu fundargögnum og upplýsingum um stjórnarkjör.    

Formaður lýsti eftir athugasemdum við fundarboðun. Engin athugasemd kom fram. Á fundinn voru 
mættir 21 fulltrúar og var þannig fullnægt skilyrðum samþykkta STEFs um lágmarksmætingu. Lýsti 
fundarstjóri því fundinn löglegan til að taka fyrir þau mál sem fyrir honum lágu.  

Fundarritari var kjörinn Guðrún Björk Bjarnadóttir, framkvæmdastjóri. 

Fundarstjóri minntist í upphafi félaga, sem létust á síðasta ári, en það voru þeir Jón Ásgeirsson, 
Hjálmar H. Ragnarsson, Magnús Eiríksson og Björgvin Halldórsson. 

 
Gengið var til boðaðrar dagskrár.  

Venjuleg aðalfundarstörf. 

 
1. Framkvæmdastjóri flutti skýrslu um starfsemi STEFs á liðnu starfsári. Byrjaði hún á að fagna 

góðum rekstri STEFs sl. ár, en mikil aukning var á tekjum milli ára, eins og nánar var útskýrt 
síðar. Í máli sínu minntist hún einnig á ýmis verkefni sem sett hafa svip á starfið sl. ár, m.a. þá 
breytingu að skipta um bakvinnsluaðila fyrir streymi, nýlegan fund með Spotify, nýjan sjóð 

sem STEF stofnaði, Tónheilsusjóð STEFs, afhendingu verðlauna STEFs, Langspilsins, til 
Þormóðs Eiríkssonar og verðskrárbreytingar.  
 

Að lokum þakkaði framkvæmdastjóri fyrir gott samstarf við stjórn og starfsfólk á liðnu ári, en 
rekstrarárangur eins og sá sem náðist á sl. ári er langt í frá sjálfsagður.  
 

2. Páll Ragnar Pálsson, stjórnarformaður, tók til máls að lokinni skýrslu stjórnar STEFs og talaði 
um hversu gott samstarf hefði verið innan stjórnar síðustu ár. Um leið og hann fagnaði góðri 
afkomu á síðastliðnu ári benti hann á að nú stæðu höfundar frammi fyrir stærstu ógn í lengri 
tíma; gervigreindinni. Benti hann einnig á að rekstur STEFs væri viðkvæmur, bæði væri STEF 
háð fáum stórum viðskiptavinum á sviði fjölmiðlunar, en einnig væri áhætta í fámenni á 
skrifstofu STEFs, þar sem einn starfsmaður STEFs getur haft mikil áhrif á rekstur.   
 

3. Löggiltur endurskoðandi STEFs, Einar Hafliði Einarsson, gerði grein fyrir lykiltölum úr 
ársreikningi samtakanna fyrir árið 2025, en fulltrúaráð hafði fyrir fundinn fengið 
ársreikninginn sendan til skoðunar. Var ársreikningurinn samþykktur og áritaður af stjórn 
þann 13. maí og skoðunarmenn höfðu einnig staðfest hann. 
 

Helstu lykiltölur ársreiknings voru eftirfarandi: Heildartekjur voru um 1,5 milljarður, sem er 
19,4% aukning á tekjum milli ára. Heildarkostnaður með afskriftum og niðurfærslum krafna 
nam um 293 milljónum, sem er um 16% hækkun milli ára. Hafa verður í huga að laun og 
launatengd gjöld á skrifstofu hækkuðu umtalsvert milli ára, þar sem nauðsynlegt var vegna 
mannabreytinga að greiða vegna tveggja viðbótarstöðugilda á tímabili, auk þess sem nokkur 
annar tengdur kostnaður fylgdi þeim mannabreytingum. Hreinar tekjur ársins voru um 1.266 
milljónir, sem er 19,2% aukning milli ára. 

Að fyrirspurnum og umræðum loknum var ársreikningurinn borinn undir fundinn og hann 
samþykktur samhljóða.  

 
4. Hér tók Páll Ragnar Pálsson við fundarstjórn af Sigurði Flosasyni. Var Sigurði þakkað fyrir vel 

unnin störf síðustu tvö ár sem formaður fulltrúaráðsins og hann leystur út með blómum.  
 

5. Kosning fimm manna í stjórn STEFs. 
 

Af sjö manna stjórn eru formenn aðildarfélaganna sjálfkjörnir. Það eru þeir Bragi Valdimar 
Skúlason og Páll Ragnar Pálsson.  
 

Átta voru í framboði í þessi fimm sæti. Höfðu framboðin verið kynnt fulltrúaráðinu fyrirfram í 
samræmi við samþykktir STEFs.  

Í framboði voru (í stafrófsröð):  
 
1. Andri Ólafsson (FTT)  
2. Barði Jóhannsson (FTT)  
3. Hallur Ingólfsson (FTT)  
4. Hrafnkell Pálmarsson (FTT)  
5. Logi Pedro Stefánsson (FTT)  
6. Magnús Jóhann Ragnarsson (utan félaga)  
7. María Huld Markan (TÍ)  
8. Sóley  Stefánsdóttir (FTT) 
 
Fundarstjóri gerði grein fyrir því að samkvæmt samþykktum STEFs skulu fimm stjórnarmenn 
vera kosnir á aðalfundi fulltrúaráðs STEFs, til tveggja ára í senn. Skal einn hið minnsta koma 
úr hvoru aðildarfélagi fyrir sig og eigi færri en einn vera utan þessara félaga. Þetta þýddi að 
þau Magnús Jóhann Ragnarsson og María Huld Markan áttu öruggt sæti í stjórninni.  
 

Fundarstjóri gerði grein fyrir hagsmunatengslum frambjóðenda í samræmi við samþykktir 
STEFs svo og hagsmunatengslum sjálfkjörinna fulltrúa í stjórn. Þá var um leið gerð grein fyrir 
hagsmunatengslum framkvæmdastjóra.  
 

Frambjóðendur kynntu sig stuttlega hver og einn.  
 

Fór síðan fram leynileg atkvæðagreiðsla samkvæmt samþykktum STEFs og var gert stutt 
fundarhlé á meðan hún fór fram.  
 

Varð niðurstaðan sú, að umfram þau sem voru skjálfkjörin, þá náðu kjöri (í stafrófsröð):  
Hallur Ingólfsson, Hrafnkell Pálmarsson og Sóley Stefánsdóttir.  

Var kjöri þeirra fagnað með lófataki. Formaður fulltrúaráðsins þakkaði síðan öllum 
frambjóðendum fyrir að bjóða sig fram.  
 

Að þessu loknu tilkynnti nýkjörin stjórn um varamenn sína. 
 

Varamaður fyrir Magnús Jóhann Ragnarsson er Bergur Þórisson. 
Varamaður fyrir Maríu Huld Markan er Bergrún Snæbjörnsdóttir. 
Varamaður fyrir Hall Ingólfsson er Barði Jóhannsson. 
Varamaður fyrir Sóleyju Stefánsdóttur er Andri Ólafsson. 
Varamaður fyrir Hrafnkel Pálmarsson er  Anna Gréta Sigurðardóttir. 
Varamaður fyrir Braga Valdimar Skúlason er Logi Pedro Stefánsson. 
Varamaður fyrir Pál Ragnar Pálsson er Halldór Smárason. 

6. Kosning tveggja skoðunarmanna og tveggja til vara. 
 
Formaður fulltrúaráðs kynnti þá tillögu stjórnar, að sömu skoðunarmenn verði kjörnir og 
áður: Eyjólfur Kristjánsson og Tryggvi M. Baldvinsson. Til vara: Finnur Torfi Stefánsson og Ingi 
Gunnar Jóhannsson. Tillagan var samþykkt samhljóða. 

 

7. Kosning formanns fulltrúaráðsins. 
 
Lýst var eftir framboðum. Hildigunnur Rúnarsdóttir bauð sig fram. Enginn önnur framboð 
komu fram og var hún því sjálfkjörin til að gegna formennsku ráðsins næstu tvö ár.  
 

8. Ákvörðun um laun stjórnarmanna og önnur hlunnindi þeirra, ef slíku er til að dreifa, svo og 
laun skoðunarmanna og formanns fulltrúaráðs. 

Fundarstjóri kynnti tillögu fráfarandi stjórnar, sem lýtur að því að stjórnarlaunin taki 
breytingu skv. vísitölu, en séu að öðru leyti óbreytt. 

Tillagan var eftirfarandi:  

Almennir stjórnarmenn: 893.372 
Varaformaður:   1.786.745    
Formaður:   3.573.489 
Formaður fulltrúaráðs:  446.686 
Skoðunarmenn:  157.474 
 
Ekki komu aðrar tillögur fram. Var þetta því samþykkt samhljóða. 

 
9. Breytingar á samþykktum. 

 
Framkvæmdastjóri kynnti tillögu fráfarandi stjórnar til breytinga á samþykktum er varða 
rafræna kosningu, lengd kjörtímabils og sjóði STEFs. Höfðu þessar tillögur verið sendar 
fundarmönnum fyrir fundinn. 
 

Með breytingunum er í fyrsta lagi leitast við að setja rafræna kosningu til fulltrúaráðs sem 
meginreglu og að út frá henni verði ekki vikið nema í undantekningartilvikum. Með slíku 
skapast um leið möguleiki á að hafa kosningatímabilið snarpara, auglýsa mánuði síðar eftir 
framboðum og hafa kosninguna opna í styttri tíma.  
 

Í öðru lagi var lagt til að lengja kjörtímabil bæði fulltrúaráðs og stjórnar, úr tveimur árum í 
þrjú. Með slíku skapast meiri festa í stjórnskipulag samtakanna, en meðlimir þessara 
stjórnareininga hafa talið að þeir séu ekki fyrr búnir að læra á starfsemi samtakanna, en 
kjörtímabilinu ljúki. Þá var bætt við ákvæði um að fulltrúaráðsmenn skyldu tilnefna 
varamenn sína innan viku frá kjöri.  

Í síðasta lagi var lagt til að bæta við samþykktirnar nánari ákvæðum um sjóði STEFs og 
fjárhag þeirra, ætlað til skýringar.  
 

Var áréttað að þessar breytingar hafi ekki áhrif á það kjörtímabil sem nýkjörin stjórn gegnir. 
Mun hún sitja í tvö ár skv. þeim samþykktum sem giltu við stjórnarkjörið í ár. Hins vegar yrði 
eftir tvö ár kosið í fyrsta sinn fulltrúaráð og stjórn sem sitja myndi í þrjú ár.  

 

Fundarmenn samykktu að tillögurnar yrðu bornar upp í einu lagi og voru þær síðan 
samþykktar samhljóða.  
 

10. Önnur mál. 
 

  Rammi um tiltekin störf STEFs.  
 

Fulltrúaráð setti ramma á aðalfundi 2019 um tiltekin störf stjórnar STEFs, í samræmi við þær 
breytingar sem gerðar voru á samþykktum STEFs 2018. Var þessi rammi sendur út með 
fundargögnum til fulltrúaráðs og er hann enn fremur birtur á heimasíðu STEFs. Ekki hafa 
komið fram tillögur til breytinga á því sem þá var ákveðið og er það því tillaga stjórnar að 
sami rammi verði staðfestur nú. 

 

 Var tillagan borin undir fundin og hún samþykkt samhljóða.  
 

11. Önnur mál, löglega fram borin á fundinum. 

Atli Ingólfsson kvað sér hljóðs og vildi beina því til stjórnar að skoða breytingar á 
samþykktum varðandi kjörgengi í fulltrúaráð og þar með í stjórn, svo og atkvæðisrétt. 
Tiltekna lágmarksúthlutun síðastliðin þrjú ár þarf til að njóta kjörgengis og hafa atkvæðisrétt í 
kosningum til fulltrúaráðs. Velti hann því fyrir sér hvort rétt væri að afnema þetta lágmark 
eða breyta þessum reglum á einhvern hátt, til að fjölga þeim sem eru kjörgengir innan 
samtakanna. Samþykkt var að beina því til stjórnar að skoða þetta mál. 

 
Ekki voru borin upp fleiri mál.  

Fundi var slitið af fundarstjóra kl. 18:10. 

 


